4. Horace, Odes I, 5 A Pyrrha

      Quis multa gracilis te puer in rosa

      perfusus liquidis urget odoribus

3    grato, Pyrrha, sub antro ?

      cui flauam religas comam,

5    simplex munditiis ? heu quotiens fidem

      mutatosque deos flebit et aspera

      nigris aequora uentis

      emirabitur insolens,

      qui nunc te fruitur credulus aurea,

10  qui semper uacuam, semper amabilem

      sperat, nescius aurae

      fallacis. Miseri, quibus

      intemptata nites. Me tabula sacer

      uotiua paries indicat uuida

15  suspendisse potenti

      uestimenta maris deo.

Horace, Odes I, 13 A Lydie
Cum tu, Lydia, Telephi

ceruicem roseam, cerea Telephi

laudas bracchia, uae, meum

feruens difficili bile tumet iecur.

5 Tunc nec mens mihi nec color

certa sede manet, umor et in genas

furtim labitur, arguens

quam lentis penitus macerer ignibus.

Vror, seu tibi candidos

10 turparunt umeros immodicae mero

rixae, siue puer furens

impressit memorem dente labris notam.

Non, si me satis audias,

speres perpetuum dulcia barbare

15 laedentem oscula, quae Venus

quinta parte sui nectaris imbuit.

Felices ter et amplius

quos inrupta tenet copula nec malis

diuolsus querimoniis

20 suprema citius soluet amor die.

